
Mantegnair la valur da la forza idraulica
La regenza respunda a l’incumbensa da la fracziun burgais-democratica dal cussegl grond

DA MARTIN CABALZAR

■ La regenza grischuna è pronta
d’inoltrar a Berna in’iniziativa chan-
tunala ch’intenda da mantegnair la
valur da la forza idraulica en Svizra.
Quai resorta da la resposta da la re-
genza a l’incumbensa parlamentara
inoltrada da la fracziun burgais-de-
mocratica. Sco quai ch’il schef da
fracziun Andreas Felix (pbd Tschintg
Vitgs) constatescha è la forza idraulica
in factur impurtant en il Grischun. Ella
furmia ultra da quai ina pitga impur-
tanta da la strategia d’energia 2050 da
la confederaziun.

Germania impunda 17 milliardas
per energias regenerablas

En Germania, il margà europeic il pli
impurtant per la branscha, sajan vegnids
deliberadas l’onn passà 17 milliardas
euros per la promoziun da novas energi-
as regenerablas, menziuna Andreas Fe-
lix. Quests daners vegnian incassads
supplementarmain tar la clientella sin il
pretsch dal martgà ed alura repartids –
senza als metter sin il margà – als pro-
ducents independents d’electricitad so-
lara e da vent. «Miss en relaziun cun il
consum en laGermania vul quai dir ch’il
pretsch dal martgà vegnia privà da var
40 euros per ura da megawatt (var 5 raps
/kWh).», scriva Felix. Questa promozi-
un statala sfalsifitgeschia il martgà. Il
fatg ch’ils producents independents sur-
vegnan ils daners cur ch’ els produce-
schan l’energia e betg cur ch’ella vegnia
duvrada fa ch’il pretsch dal martgà sco
tal sa reducescha vinavant fermamain.
Quai saja in circul vizius.

Promoziun d’ovras electricas
pitschnas che èn nunrentablas

Er en Svizra vegnian gia promovidas mas-
sivamain ovras electricas pitschnas nun-
rentablas cun actualmain 0.45 raps/kWh
(270 milliuns per onn, garantids per 15
fin 25 onns!). Questa producziun duai te-
nor la voluntad da la cumissiun per am-
bient, planisaziun dal territori ed energia
dal cussegl naziunal schizunt anc vegnir

triplada (da nov sin 900 milliuns per
onn). Da l’autra vart cumbattian las ovras
electricas ch’èn raschunaivlas or dal puntg
da vista da la politica d’energia, da l’eco-
nomia e da l’ecologia sco las ovras idrau-
licas grischunas per lur existenza. «La po-
litica d’energia svizra è dal tuttafatg or da
sgara en quai che pertutga la politica
d’energia, d’economia e da l’ambient»,
punctuescha Andreas Felix.

Era la rait grischuna
ha pers substanzialmain valur

Suenter che la rait grischuna da transmissi-
un haja gia pers substanzialmain valur cun
vegnir integrada en la societad naziunala
da raits d’electricitad swissgrid perdia la
forza idraulica grischuna massivamain va-
lur sut las premissas actualas. Emprimas
calculaziuns approximativas concernent la
forza idraulica en il Grischun han mussà
ch’ils retgavs da tut l’electricitad che vegn
producida en il Grischun èn stads suletta-
main l’onn passà per 350 fin 400 milliuns
pli pitschens sco che quai fiss stà il cas senza
mesiras da promoziun.Da quai pateschian
tant las interpresas sezzas sco er ilmaunpu-
blic. «Las consequenzas èn fatalas», resu-
mescha Andreas Felix. Per l’ina sa reduce-
schian ils retgavs da las societads d’ovras
electricas a las qualas il chantun è participà
marcantamain ed uschia manchian al
maun public resursas impurtantas per
ademplir sias incumbensas. Uschia vegni-
an er periclitadas investiziuns en ovras
electricas relevantas, la mastergnanza per-
dia incaricas e plazzas da lavur sajan peri-
clitadas. Ultra da quai dastgassia la posi-
ziun da las vischnancas vegnir indeblida
massivamain cur ch’ils implants crodan
enavos en lur possess.

Pretensiuns dals burgais-democrats
La fracziun burgais-democratica vul per-
quai pretender cun ina iniziatitiva chan-
tunala da la confederaziun che l’augment
prevì dals meds da promoziun per novas
energias regenerablas vegnia sistì e ch’il
model existent vegnia remplazzà d’inmo-
del orientà al martgà. Sche il model da
promoziun duai vegnir mantegnì e/u
sch’ils meds da promoziun duain vegnir

augmentads duai l’exclusiun da la forza
idraulica sut 10 MW vegnir abolida.

Regenza sustegn l’incumbensa
La regenza accentuescha che la Svizra saja
integrada en in’associaziun europeica
d’electricitad ed uschia pertutgada di-
rectamain dals mecanissems dal martgà
global e da las cundiziuns generalas. La
promoziun da las energias regenerablas –
cunzunt en Germania – saja dentant mo
in factur dal squitsch da pretschs sin
l’energia idraulica. Anc pli virulenta sin il
nivel dals pretschs per electricitad saja la
nauscha situaziun da la conjunctura en
l’Europa. Per la Svizra vegnia anc vitiers
ch’il martgà d’electricitad vegnia fatg en
euros.Tut quels facturs influenzeschianoz
considerablamain la valur da la forza
idraulica ed engrevgieschian las investi-
ziuns per projects d’ovras idraulicas gron-
das che na profitan betg dals meds finan-
zials da promoziun.

La regenza è perquai da l’avis ch’i na sa-
ja betg raschunaivel da promover vina-
vant massivamain cun daners statals l’in-
stallaziun d’indrizs fotovoltaics fin l’onn
2020. Era sustegn la regenza il giavisch da
remplazzar il model existent per promo-
ver energias regenerablas tras in model
ch’è orientà al martgà.Tenor avis da la re-
genza stuessan plinavant er ovras idrauli-
cas grondas pudair profitar d’ina promo-
ziun per augmentar l’efficienza. Peren-
cunter vuless la regenza stritgar dal tutta-
fatg la promoziun d’ovras idraulicas
pitschnas. D’ina midada en la direcziun
menziunada resultass – tenor persvaziun
da la regenza – ina situaziun da gudogn
tant per l’ecologia sco per l’economia
d’electricitad.

Sin incarica da la fracziun burgais-democratica ha inoltrà deputà Andreas Felix ina in-
cumbensa parlamentara per lantschar ina iniziativa chantunala per mantegnair la valur
da la forza idraulica a la confederaziun. FOTO M. HARTMANN

Per in center da cumpetenza per forza idraulica
La regenza è pronta d’acceptar l’incumbensa da deputà Marcus Caduff (pcd Lumnezia)

DA MARTIN CABALZAR

■ La regenza grischuna sustegn da
princip la proposta d’installar en il
Grischun in center da cumpetenza
per forza idraulica en il rom dal plan
d’acziun «Perscrutaziun coordinada
da l’energia en Svizra». Ella sustegn
uschia l’incumbensa da deputà Mar-
cus Caduff (pcd Lumnezia) che è ve-
gnida consegnada da 78 deputadas e
deputads. Sco quei che deputàMarcus
Caduff constatescha ha la confedera-
ziun augmentà essenzialmain ils meds
finanzials per la perscrutaziun da
l’energia per sustegnair scientificamain
la sortida or da l’energia solara. Cun il
plan d’acziun «Perscrutaziun coordina-
da da l’energia en Svizra» propona il
cussegl federal en sia strategia d’energia
2050 mesiras da promoziun liadas a
l’intent da rinforzar la perscrutaziun da
l’energia per ils onns 2013–2016. Il
plan d’acziun prevedia da construir set
centers da cumpetenza colliads tranter
las universitads. Quests centers duain
sa deditgar a temas centrals sco l’effi-
zienza energetica, las raits, l’accumula-
ziun, il provedimet d’electricitad e las
dumondas da la mobilitad. Entant che
la perscrutaziun tradiziunala da l’ener-
gia cumpiglia l’entira chadaina da va-
lurisaziun, da l’explotaziun fin al svilup
dal product vegn il focus miss tar il
plan d’acziun sin la perscrutaziun che
s’orientescha a l’applicaziun. En il
rom da quest program da promoziun
federal possian uschia scolas autas e
centers da cumpetenza cun la partici-
paziun da l’economia privata s’annun-
ziar tar la cumissiun federala per tecno-
logia ed innovaziun e tar il fondo na-
ziunal per tals projects, meniuna Mar-
cus Caduff.

202 milliuns stattan a disposiziun
En las scolas autas participadas duain
vegnir stgaffidas grazia als meds finan-
zials supplementars fin l’onn 2020 tut
en tut 30 novas gruppas da perscruta-
ziun inclusiv las professuras correpun-
dentas. Il parlament federal ha delibe-
rà per quest intent e per ils proxims
trais onns tut en tut 202 milliuns
francs. Marcus Caduff e ses conse-
gnants incumbenseschan la regenza da
sclerir sch’il chantun ensemen cun
l’economia èn en cas da s’annunziar per

in tal center da cumpetenza per forza
idraulica ed il rom dal plan d’acziun
numnà.

Perscrutaziun coordinada
da l’energia en Svizra

Tenor la regenza èn dumondas da l’in-
novaziun tecnologica e da la coordina-
ziun stadas en il center da l’elavuraziun
dal plan d’acziun «Perscrutaziun coor-
dinada da l’energia en Svizra». La fina-
mira saja da sclerir en tge instituziuns
ch’il potenzial da perscrutaziun duai

vegnir rinforzà sistematicamain per
che las innovaziuns tecnologicas e lur
introducziun sin il martgà possian su-
stegnair e segirar che la nova strategia
d’energia 2050 vegnia realisada con-
form al temp. Da l’autra vart hajan ins
stuì giuditgar tge mesiras da promo-
ziun che garanteschan il meglier la co-
operaziun indispensabla tranter la Sco-
la politecnica federala, las scolas autas
spezialisadas e las universitads sin il
sectur da la perscrutaziun da l’energia.

Centers da cumpetenza
interuniversitars

Ina da las mesiras ch’il cussegl federal
propona per rinforzar la perscrutaziun
da l’energia cumpiglia l’installaziun da
centers da cumpetenza interuniversi-
tars, ils uschenumnads «Swiss Compe-
tence-Centers for Energy Research».
Quests centers da perscrutaziun dua-
in – tenor il cussegl federal – vegnir in-
stalladas per ils sequents secturs: effi-
zienza, raits e lur cumponentas, sistems
d’energia, accumulaziun d’energia,
provediment d’electricitad, economia,
ambient, dretg, cumportament, con-
cepts, process e cumponentas effizien-
tas en la mobilitad ed en l’industria sco
era biomassa. La publicaziun per in-
stallar ils centers da cumpetenza en
quests set champs d’acziun han gì lieu
ils 23 da matg 2013.

Center per effizienza d’energia
en la HTW

En il Grischun saja la Scola auta per
tecnica ed economia a Cuira s’occupa-
da intensivamain cun la strategia
d’energia dal chantun e cun il plan
d’acziun federal. En quest connex ha il
cussegl da questa scola concludì il no-
vember 2012 da crear in center per ef-

fizienza d’energia. Cunquai che la stra-
tegia da la HTW sa deditgeschia inten-
sivamain al tema central da la perscru-
taziun orientada a l’applicaziun en il
sectur da l’effizienza d’energia haja la
HTW dentant betg persequità vina-
vant il champ d’acziun «provediment
d’electricitad» al qual er il champ da
perscrutaziun «forza idraulica» appar-
tegna. Quai avessia duvrà memia blers
meds finanzials e memia bler persunal
per installar in agen sectur da per-
scrutaziun cun installaziuns tecnicas e
cumpetenzas professiunalas, argumen-
tescha la regenza.

L’installaziun da quest center ve-
gnia ad esser terminada la fin da 2013
e vegnia a cumpigliar ils secturs parzi-
als economia, construcziun ed electro-
tecnica. Uschia possia quest center
stgaffir cumpetenzas davart las du-
mondas actualas da l’effizienza d’ener-
gia sco er render accessiblas questas
cumpetenzas a l’economia, als stu-
dents sco er a la populaziun en furma
da perscrutaziun applitgada, d’in-
strucziun e da servetschs. Anc questa
stad vegnia la HTW a decider en tge
secturs ch’ella po sa participar a l’in-
stallaziun da centers da cumpetenza
ensemen cun la Scola politecnica fede-
rala, las universitads e las scolas autas
spezialisadas. Tras questa collavurazi-
un possia la posiziun da la HTW a
Cuira vegnir rinforzada en il sectur da
la perscrutaziun d’energia. Schebain i
reusseschia la finala da rabitschar in
dals centers da cumpetenza a la Scola
auta spezialisada da la Svizra orientala
u a la HTW a Cuira vegnia dentant pir
a sa mussar, betg l’ultim dependia quai
dals meds finanzials che las scolas ston
generar per pudair stgaffir las cumpe-
tenzas necesarias.

Deputà Marcus Caduff (pcd Lumnezia) e consegnonts vulessan installar en il Grischun
in center da cumpetenza per energia idraulica. FOTO Y. BÜRKLI

